ಚಿತ್ರದುರ್ಗ ಜಿಲ್ಲೆಯ ಪ್ರವಾಸಿ ತಾಣಗಳು
ರಾಷ್ಟ್ರೀಯ ಭೂ ವೈಜ್ಞಾನಿಕ ಸ್ಮಾರಕ
ತಲುಪುವುದು ಹೇಗೆ ?
ಚಿತ್ರದುರ್ಗ-ಬೆಂಗಳೂರು ಮಾರ್ಗ ರಾ.ಹೆ. ೪ ರಲ್ಲಿ
ಬುರುಜರೊಪ್ಪದಿಂದ ೪ ಕಿ.ಮೀ. ದೂರದಲ್ಲಿದೆ.
ದೂರ
ಜಿಲ್ಲಾ ಕೇಂದ್ರದಿಂದ: ೨೦ ಕಿ.ಮೀ.
ತಾಲ್ಲೂಕು ಕೇಂದ್ರದಿಂದ: ೨೩ ಕಿ.ಮೀ.

ಹಿರಿಯೂರು ತಾಲ್ಲೂಕಿನ ಮರಡಿಹಳ್ಳಿ ಗ್ರಾಮದ ಪಕ್ಕದ ಪುಟ್ಟ ದಿಬ್ಬದ ಮೇಲೆ ಕಾಣಸಿಗುವ ದಿಂಬಿನಾಕಾರದ ಶಿಲೆಗಳು ವಿಶಿಷ್ಟವೆನಿಸಿವೆ ಕಾರಣ ಕೋಲಾರ ಜಿಲ್ಲೆಯ ದಿಂಬಿನಾಕಾರದ ಶಿಲೆಗಳು, ಬೆಂಗಳೂರು ಲಾಲ್‌ಬಾಗಿನ ಪೆನಿನ್ಸುಲಾರ್‌ನೈಸ್‌ಶಿಲೆ, ಮದ್ರಾಸಿನ ಸೇಂಟ್‌ಥಾಮಸ್‌ಗುಡ್ಡದ ಚಾರ‍್ನೋಕೈಟ್‌ಶಿಲೆಗಳು ರಾಷ್ಟ್ರೀಯ ಭೂವೈಜ್ಞಾನಿಕ ಸ್ಮಾರಕಗಳೆಂದು ಘೋಷಿಲ್ಪಟ್ಟಿವೆ.
ಸುಮಾರು ೨.೫ ಕೋಟಿ ವರ್ಷಗಳಷ್ಟು ಹಳೆಯದೆಂದು ಈ ಗುಡ್ಡವನ್ನು ಭೂಗರ್ಭ ಶಾಸ್ತ್ರಜ್ಞರು ಅಂದಾಜಿಸುತ್ತಾರೆ. ಬಹಳ ಹಿಂದಿನ ಕಾಲದಿಂದಲು ಭೂಮಿ ಮೇಲೆ ಅಷ್ಟೇ ಅಲ್ಲದೆ ಸಾಗರದ ತಳದಲ್ಲು ಜ್ವಾಲಾಮುಖಿಗಳು ಲಾವಾರಸವನ್ನು ಕಾರುತ್ತಿದ್ದವು. ತಣ್ಣಗಾಗಿ ಘನರೂಪವನ್ನು ಪಡೆದು ಶಿಲೆಗಳಾದವು ಇದರಿಂದ ನಾವಿಂದು ಜೀವಿಸುವ ಈ ನೆಲ ಒಂದಾನೊಂದು ಕಾಲದಲ್ಲಿ ಸಾಗರದ ತಳವಾಗಿತ್ತು ಎಂಬುವುದು ಅಚ್ಚರಿಯ ವಿಷಯವಾಗಿದೆ. ಈ ಶಿಲೆಯ ಅಡ್ಡಸೀಳಿಕೆಯಲ್ಲಿ ಕಾಣಿಸುವ ಎಲ್ಲಾ ರಚನೆಗಳು ಇದನ್ನು ನೈಸರ್ಗಿಕ ವಿಸ್ಮಯವನ್ನಾಗಿಸಿವೆ.
 
ವಲಯ ಕೃಷಿ ಸಂಶೋದನಾ ಕೇಂದ್ರ, ಬಬ್ಬೂರು

ಬಬ್ಬೂರು ಕೃಷಿ ಸಂಶೋಧನಾ ಕೇಂದ್ರವು ೧೯೧೬ರಲ್ಲಿ ಕಬ್ಬು, ಭತ್ತ ಮತ್ತು ವಾಣಿವಿಲಾಸ ಅಚ್ಚುಕಟ್ಟು ಪ್ರದೇಶದಲ್ಲಿನ ಮಣ್ಣು ಮತ್ತು ನೀರಿನ ನಿರ್ವಹಣೆಯ ಬಗ್ಗೆ ಪ್ರಸ್ತಾಪಿಸುವ ಮುಖ್ಯ ಧ್ಯೇಯೋದ್ದೇಶಗಳೊಂದಿಗೆ ಸ್ಥಾಪಿಸಲ್ಪಟ್ಟು ಹಂತ ಹಂತವಾಗಿ ಮಾರ್ಪಾಡು ಹೊಂದಿ ವಲಯ ಕೃಷಿ ಸಂಶೋಧನಾ ಕೇಂದ್ರವಾಗಿದೆ. ಒಟ್ಟು ೭೧ ಹೆಕ್ಟೇರ್‌ಭೂಮಿ ಇದ್ದು ಹಿರಿಯೂರು ನಗರದಿಂದ ೫ ಕಿ.ಮೀ. ದೂರದಲ್ಲಿದೆ.
ಕೃಷಿ ವಿಜ್ಞಾನ ಕೇಂದ್ರದ ಕಟ್ಟಡವೂ ಸೇರಿದಂತೆ ಅಂಜೂರ, ಮೋಸಂಬಿ, ದಾಳಿಂಬೆ, ಔಷಧಿ ಹಾಗೂ ಸುಗಂಧ ದ್ರವ್ಯ, ಮೇವಿನ ಬೆಳೆಗಳು, ಜತ್ರೋಪ ಪ್ರಯೋಗ, ತೆಂಗು, ಸಪೋಟ, ಮಾವು, ಅಡಿಕೆ, ಭತ್ತ, ಬೀಜೋತ್ಪಾದನೆ, ನೇರಳೆ ಹೀಗೆ ಒಟ್ಟು ೫೮.೭೦ ಹೆಕ್ಟೇರ್‌ಪ್ರದೇಶದಲ್ಲಿ ವಿವಿಧ ರೀತಿಯ ಪ್ರಯೋಗ, ಸಂಶೋಧನೆಗೆ ಸಮರ್ಪಕವಾಗಿ ಬಳಸಿಕೊಳ್ಳುತ್ತಿದೆ. ಈ ವಲಯದ ಮುಖ್ಯ ಬೆಲೆಗಳಾದ ದ್ವಿದಳ ಧಾನ್ಯಗಳು ಮತ್ತು ವಾಣಿಜ್ಯ ಬೆಳೆಗಳ ಮೇಲೆ ಸಂಶೋಧನಾ ಕಾರ್ಯ ಮುಂದುವರಿದಿದೆ.
ಹರಳಿನ (ಔಡಲ) ತಳಿಗಳಾದ ರೋಜಿ ಮ್ತು ಎಂ.ಸಿ.-೧, ಡಿ.ಸಿ.ಎಸ್‌.-೯, ಡಿ.ಸಿ.ಎಚ್‌.ಎಫ್‌.-೨, ಹಿಂಗಾರು ಜೋಳದ ತಳಿ ಎಂ.ಜಿ.ಎಸ್‌.-೧, ಡಿ.ಹೆಚ್‌.ಬಿ ೧೦೫ ಹತ್ತಿ ತಳಿ, ರಾಗಿ ತಳಿಯಾದ ಜಿ.ಪಿ.ಯು-೪೮, ಜೆ.ಜಿ.-೧೧, ಕಡಲೆ ತಳಿ, ಮುಸಕಿನ ಜೋಳದ ಎನ್‌.ಹೆಚ್‌.-೨೦೪೯, ಸೂರ್ಯಕಾಂತಿಯ ಕೆ.ಬಿ.ಎಸ್‌.ಹೆಚ್‌.-೫೩, ಎಂ.ಎನ್‌.-೨೬ ಎನ್ನುವ ಭತ್ತದ ತಳಿಯನ್ನು ಅಭಿವೃದ್ಧಿಪಡಿಸಿ ಬಿಡುಗಡೆಗೊಳಿಸಿದೆ.
ವಿಸ್ತರಣಾ ಕಾರ್ಯಕ್ರಮಗಳು
ಸಮಗ್ರ ಕೃಷಿ ಹವಾಮಾನ ಸಲಹಾ ಸೇವೆ, ನೀರು ಮತ್ತು ಮಣ್ಣಿನ ಗುಣಗಳ ಪರೀಕ್ಷೆ, ಸಾವಯವ ಕೃಷಿ ವಿಧಾನ ಅಳವಡಿಕೆ, ಕೃಷಿ ವಿಜ್ಞಾನ ಕೇಂದ್ರ ಮತ್ತು ಜಿಲ್ಲಾ ತರಬೇತಿ ಕೇಂದ್ರಗಳಲ್ಲಿ ರೈತರಿಗೆ ಪ್ರಾತ್ಯಕ್ಷಿಕೆಗಳು ಮತ್ತ ತರಬೇತಿಯನ್ನು ಯಶಸ್ವಿಯಾಗಿ ಏರ್ಪಡಿಸುತ್ತಿದ್ದಾರೆ. ಹಣ್ಣಿನ ಬೆಳೆಗಳಾದ ಮಾವು, ಸಪೋಟ, ಅಂಜೂರ, ತೆಂಗು, ಅಡಿಕೆ ಮತ್ತು ಹೂವಿನ ಗಿಡಗಳ ಸಸ್ಯಾಭಿವೃದ್ಧಿ ಮಾಡಿ ರೈತರು ಮತ್ತು ಅಪೇಕ್ಷಿಸಿದವರಿಗೆ ನೀಡುತ್ತಿದೆ. ಕೃಷಿ ವಿಜ್ಞಾನಿಗಳು ರೈತರ ಜಮೀನಿಗೆ ಭೇಟಿ ಮಾಡುವುದರ ಜೊತೆಗೆ ನೇರವಾಗಿ ಹಾಗೂ ರೇಡಿಯೋ, ದೂರದರ್ಶನದ ಮೂಲಕ ಸೂಕ್ತ ಸಲಹೆಗಳನ್ನು ಬಿತ್ತರಿಸುತ್ತಿದ್ದಾರೆ.
 
ಒಂಟಿ ಕಂಬದ ಮಠ
ತಲುಪುವುದು ಹೇಗೆ ?
ಹೊಳಲ್ಕೆರೆ-ಚಿತ್ರದುರ್ಗ ರಸ್ತೆ
ರಾ.ಹೆ. ಸಂಖ್ಯೆ-೧೩ರಲ್ಲಿ ಇದೆ.
ದೂರ
ಜಿಲ್ಲಾ ಕೇಂದ್ರದಿಂದ: ೩೦ ಕಿ.ಮೀ.
ತಾಲ್ಲೂಕು ಕೇಂದ್ರದಿಂದ: ೨ ಕಿ.ಮೀ.

ಹೊಳಲ್ಕೆರೆ ಪಟ್ಟಣದ ಚಿತ್ರದುರ್ಗ ರಸ್ತೆಯಲ್ಲಿ ಕಾಣುವ ಒಂಟಿ ಕಂಬದ ಮಠವು ವಾಸ್ತುಶಿಲ್ಪದ ಅಚ್ಚರಿಯೇ ಸರಿ. ಸುಮಾರು ೩೦೦ ವರ್ಷಗಳ ಹಿಂದೆ ಸ್ವಾಮೀಜಿ ಒಬ್ಬರು ಇದೇ ಮಾರ್ಗವಾಗಿ ಯಡಿಯೂರು ಕ್ಷೇತ್ರಕ್ಕೆ ಹೋಗುತ್ತಿದ್ದರಂತೆ, ಮಾರ್ಗ ಮಧ್ಯದಲ್ಲಿ ಅನಾರೋಗ್ಯ ಪೀಡಿತರಾಗಿ ಕೆಲದಿನಗಳ ಕಾಲ ಇಲ್ಲಿಯೇ ಉಳಿದು ಸ್ಥಳೀಯರ ಆದರವನ್ನು ಗಳಿಸಿದರು. ಭಕ್ತರು ಸ್ವಾಮೀಜಿಗೆ ಮಠವೊಂದನ್ನು ಕಟ್ಟುವ ಬಯಕೆ ತೋರಿದಾಗ ಹುಟ್ಟು ಸಾವುಗಳು ಒಂಟಿ, ನನಗೆ ಮಠ ಕಟ್ಟುವುದಾದರೆ ಒಂಟಿ ಕಂಬದ ಮೇಲೆ ಕಟ್ಟಿ ಎಂದರಂತೆ. ಅದೇ ಪ್ರಕಾರ ಈ ಒಂಟಿ ಕಂಬದ ಮಠ ನಿರ್ಮಾಣವಾಗಿದೆ. ಹಾಳು ಬಿದ್ದ ಈ ಮಠವನ್ನು ಮಲ್ಲಿಕಾರ್ಜುನ ಮುರುಘಾ ಶರಣರು ಗಮನ ಹರಿಸಿ ಅಭಿವೃದ್ಧಿಪಡಿಸಿದರು. ಇಲ್ಲಿನ ಪರಿಸರಕ್ಕೆ ಮನಸೋತು ಇಲ್ಲಿಯೇ ಲಿಂಗೈಕ್ಯರಾದರು.
 
ಬಯಲು ಗಣಪತಿ 
ತಲುಪುವುದು ಹೇಗೆ ?
ಹೊಳಲ್ಕೆರೆ ನಗರದಲ್ಲಿದೆ.
ದೂರ
ಜಿಲ್ಲಾ ಕೇಂದ್ರದಿಂದ: ೩೦ ಕಿ.ಮೀ.

ಹೊಳಲ್ಕೆರೆ ಪಟ್ಟಣದ ಮಧ್ಯಭಾಗದಲ್ಲಿರುವ ಒಂಭತ್ತು ಅಡಿ ಎತ್ತರದ ಏಕಶಿಲಾ ಮೂರ್ತಿಯನ್ನು ಕ್ರಿ.ಶ. ೧೫೭೦ರಲ್ಲಿ ಕಾಮಗೇತಿ ಮದಕರಿ ನಾಯಕನ ಮೈದುನ ಗುತ್ಯಪ್ಪ ನಾಯಕನ ಕಾಲದಲ್ಲಿ ನಿರ್ಮಾಣವಾಯಿತು. ಆಗ ವಿಗ್ರಹ ಬಯಲಿನಲ್ಲಿ ಇದ್ದುದರಿಂದ ಇದನ್ನು ಬಯಲು ಗಣಪತಿ ಎಂದು ಕರೆಯಲಾಗುತ್ತಿತ್ತು. ಇತ್ತೀಚಿಗೆ ದೇವಾಲಯವನ್ನು ನಿರ್ಮಿಸಲಾಗಿದೆ. ಮೂರ್ತಿ ಹಿಂಭಾಗದಲ್ಲಿ ಜಡೆ ಕೆತ್ತನೆ ಇರುವುದರಿಂದ ಇದನ್ನು ಜಡೆ ಗಣಪತಿ ಎಂದೂ ಕರೆಯುತ್ತಾರೆ.
 
ಹೊರಕೆರೆದೇವಪುರದ ಶ್ರೀ ಲಕ್ಷ್ಮೀರಂಗನಾಥಸ್ವಾಮಿ ದೇವಾಲಯ
ತಲುಪುವುದು ಹೇಗೆ ?
ಹೊಳಲ್ಕೆರೆ-ಚಿತ್ರದುರ್ಗ ರಸ್ತೆ, ರಾ.ಹೆ.
ಸಂಖ್ಯೆ-೧೩ರಲ್ಲಿ ಚಿತ್ರಹಳ್ಳಿಯಿಂದ ೧೨ ಕಿ.ಮೀ. ದೂರದಲ್ಲಿದೆ.
ದೂರ
ಜಿಲ್ಲಾ ಕೇಂದ್ರದಿಂದ: ೨೭ ಕಿ.ಮೀ.
ತಾಲ್ಲೂಕು ಕೇಂದ್ರದಿಂದ: ೨೫ ಕಿ.ಮೀ.

ಹೊಳಲ್ಕೆರೆ ತಾಲ್ಲೂಕಿನ ಹೊರಕೆರೆದೇವಪುರ ಒಂದು ಪ್ರಸಿದ್ಧ ವೈಷ್ಣವ ಕ್ಷೇತ್ರ. ಇಲ್ಲಿನ ಶ್ರೀ ಲಕ್ಷ್ಮೀರಂಗನಾಥಸ್ವಾಮಿ ದೇವಾಲಯ ವಿಜಯನಗರ ಕಾಲದ ವಿಶಿಷ್ಟ ಶಿಲ್ಪ ಶೈಲಿಯ ಮಹಾದ್ವಾರ ಗೋಪುರದಿಂದ ಪ್ರವಾಸಿಗರ ಗಮನ ಸೆಳೆಯುತ್ತದೆ. ಊರಿನ ಹೊರ ಭಾಗದಲ್ಲಿರುವ ಕೆರೆಯ ಹುತ್ತದಲ್ಲಿ ಭಗವಂತ ನೆಲೆಸಿದ್ದರಿಂದ ಇದಕ್ಕೆ ಹೊರಕೆರೆದೇವಪುರ ಎಂದು ಕರೆಯಲಾಗುತ್ತಿದೆ. ಈ ದೇವಾಲಯದ ನಿರ್ಮಾಣದ ಬಗ್ಗೆ ನಿಖರ ಮಾಹಿತಿ ಇಲ್ಲದಿದ್ದರೂ ಕ್ರಿ.ಶ. ೧೩೪೮ರಲ್ಲಿ ದುಮ್ಮಿ ವೀರಪ್ಪನಾಯಕ ದೇವಾಲಯದ ಗರ್ಭಗುಡಿಯನ್ನು ನಿರ್ಮಿಸಿದರನು ನಂತರ ಇದು ಅಭಿವೃದ್ಧಿ ಹೊಂದಿತು ಎಂದು ನಂಬಲಾಗಿದೆ. ಈ ದೇವಾಲಯದಲ್ಲಿ ಅನೇಕ ಹೆಸರಾಂತ ಚಲನಚಿತ್ರಗಳನ್ನು ನಿರ್ಮಿಸಲಾಗಿದೆ.
 
ಶ್ರೀ ಕರಿಸಿದ್ದೇಶ್ವರ ಸ್ವಾಮಿ ದೇವಾಲಯ – ರಾಮಗಿರಿ
ತಲುಪುವುದು ಹೇಗೆ ?
ಬೆಂಗಳೂರು-ಹುಬ್ಬಳ್ಳಿ ರೈಲು ಮಾರ್ಗದಲ್ಲಿದೆ.
ದೂರ
ಜಿಲ್ಲಾ ಕೇಂದ್ರದಿಂದ: ೫೦ ಕಿ.ಮೀ.
ತಾಲ್ಲೂಕು ಕೇಂದ್ರದಿಂದ: ೧೨ ಕಿ.ಮೀ.
ಹೊಳಲ್ಕೆರೆ ತಾಲ್ಲೂಕಿನ ರಾಮಗಿರಿಯ ಬಳಿ ಇರುವ ಪುಣ್ಯಕ್ಷೇತ್ರವಿದು. ಸುಂದರವಾದ ಬೆಟ್ಟ ಮನೋಹರವಾದ ಕೆರೆ, ಕೆರೆಯಲ್ಲಿ ಕಾಣುವ ಬೆಟ್ಟದ ಪ್ರತಿಬಿಂಬ ಪ್ರವಾಸಿಗರನ್ನು ಮುದಗೊಳಿಸುತ್ತದೆ. ಬೆಟ್ಟದ ಮೇಲೆ ಕರಿಸಿದ್ದೇಶ್ವರವಿದ್ದು ಅಲ್ಲಿ ಕಾಶಿ ಜಲವೆಂದೇ ಕರೆಯಲ್ಪಡುವ ಪುಣ್ಯತೀರ್ಥವಿದೆ. ಈ ಪುಣ್ಯತೀರ್ಥವಾದ ಗಂಗಾಮಾತೆಯು ಆಳಕ್ಕೆ ಹೋದಂತೆ ಸುತ್ತಲಿನ ಪ್ರದೇಶಕ್ಕೆ ಉತ್ತಮ ಮಳೆ ಬರುತ್ತದೆ. ಮೇಲಕ್ಕೆ ಬಂದಂತೆ ಬರಗಾಲ ಬರುತ್ತದೆ ಎಂಬ ನಂಬಿಕೆಯಿದ್ದು ಇದು ಇಂದಿಗೂ ವಿಸ್ಮಯಕಾರಿಯಾದ ಸತ್ಯವಾಗಿದೆ.
 
ಶ್ರೀ ಹಾಲುರಾಮೇಶ್ವರ ಕ್ಷೇತ್ರ
ತಲುಪುವುದು ಹೇಗೆ ?
ಹೊಸದುರ್ಗ-ಜಾನಕಲ್‌ಮಧ್ಯೆ ಇದೆ.
ದೂರ
ಜಿಲ್ಲಾ ಕೇಂದ್ರದಿಂದ: ೫೦ ಕಿ.ಮೀ.
ತಾಲ್ಲೂಕು ಕೇಂದ್ರದಿಂದ: ೧೨ ಕಿ.ಮೀ.

ಹೊಸದುರ್ಗ ತಾಲ್ಲೂಕಿನ ಹಾಲುರಾಮೇಶ್ವರ ಕ್ಷೇತ್ರವು ಕರ್ನಾಟಕದಲ್ಲಿಯೇ ಪ್ರಸಿದ್ಧಿಯನ್ನು ಪಡೆದಿರುವ ಪುಣ್ಯಕ್ಷೇತ್ರವಾಗಿದೆ. ಶ್ರೀರಾಮನು ಪ್ರತಿಷ್ಠಾಪಿಸಿದನು ಎನ್ನಲಾದ ಶಿವಲಿಂಗವು ಹಾಗೂ ಪುರಾಣಕಾಲದ ಗಂಗಾ ಕೊಳವು ಇದೆ. ಗಂಗಾ ಕೊಳದಲ್ಲಿ  ಭಕ್ತರು ಗಂಗಾದೇವಿಗೆ ನಮಸ್ಕರಿಸಿ ತಮ್ಮ ಮನಸ್ಸಿನಲ್ಲಿ ಕೋರಿಕೊಳ್ಳುತ್ತಾರೆ. ಗಂಗಾ ಕೊಳದಲ್ಲಿ ಬರುವ ವಸ್ತುವನ್ನು ಆಧಾರಿಸಿ ಅಲ್ಲಿನ ಅರ್ಚಕರು ಬಯಕೆ ಈಡೇರುವ ಬಗ್ಗೆ ತಿಳಿಸುತ್ತಾರೆ. ಬೇಡಿದ ಫಲಗಳು ದೊರೆಯುತ್ತಿರುವುದು ಅಗೋಚರವಾದ ದೈವಶಕ್ತಿಗೆ ಹಿಡಿದ ಕನ್ನಡಿಯಾಗಿದೆ. ಮೊಸರನ್ನ, ಭಾರವಾದ ವಸ್ತುಗಳಾದ ನಾಣ್ಯ, ತೆಂಗಿನಕಾಯಿ ತೇಲಿಬರುವುದು ಸೋಜಿಗದ ಸಂಗತಿಯೇ ಸರಿ. ಇದು ಜಗತ್ತಿನ ವಿಸ್ಮಯ ಹಾಗೂ ಸವಾಲಿನ ಅಂಶವಾಗಿದೆ.
 
ಶ್ರೀ ಗವಿರಂಗನಾಥಸ್ವಾಮಿಯ ಪುಣ್ಯಕ್ಷೇತ್ರ, ಗವಿರಂಗಾಪುರ
ತಲುಪುವುದು ಹೇಗೆ ?
ಹೊಸದುರ್ಗ-ಬೆಂಗಳೂರು ಮಾರ್ಗ ಮಧ್ಯೆ ಇದೆ.
ದೂರ
ಜಿಲ್ಲಾ ಕೇಂದ್ರದಿಂದ: ೯೦ ಕಿ.ಮೀ.
ತಾಲ್ಲೂಕು ಕೇಂದ್ರದಿಂದ: ೩೦ ಕಿ.ಮೀ.

ಹೊಸದುರ್ಗ ತಾಲ್ಲೂಕಿನ ಶ್ರೀರಾಂಪುರ ಬಳಿಯಿರುವ ಈ ಕ್ಷೇತ್ರವು ೧೫ನೇ ಶತಮಾನದ ಬೂದಿಹಾಳು ಕೋಟೆಯ ಪಾಳೇಯಗಾರರ ಸಿರುಮನಾಯಕನ ಕಾಲದಲ್ಲಿ ಅಭಿವೃದ್ಧಿಯಾಗಿರುವ ಸಾಧ್ಯತೆಯಿದೆ. ವಿಷ್ಣುವಿನ ದಶಾವತಾರದಲ್ಲಿ ಒಂದಾದ ಕೂರ್ಮಾವತಾರದ ಶಿಲಾಮೂರ್ತಿ ಇರುವ ಈ ಸ್ಥಳ ಭಾರದಲ್ಲಿರುವ ಮೂರು ಕೂರ್ಮಾವತಾರದ ಪುಣ್ಯಕ್ಷೇತ್ರಗಳಲ್ಲಿ ಒಂದಾಗಿದೆ. ಚೈತ್ರಬಹುಳ ಚಿತ್ತಾ ನಕ್ಷತ್ರದಂದು ಇಲ್ಲಿ ವಿಜೃಂಭಣೆಯಿಂದ ನಡೆಯುವ ರಥೋತ್ಸವವು ನಾಡಿನ  ಮೂಲೆ ಮೂಲೆಗಳಿಂದ ಅಸಂಖ್ಯಾತ ಭಕ್ತಾದಿಗಳನ್ನು ಆಕರ್ಷಿಸುತದೆ.
 
ಸಾಣೇಹಳ್ಳಿ ಬಯಲು ರಂಗಮಂದಿರ
ತಲುಪುವುದು ಹೇಗೆ ?
ಹೊಸದುರ್ಗ-ತರೀಕೆರೆ ಮಾರ್ಗ ಮಧ್ಯೆ ಇದೆ.
ದೂರ
ಜಿಲ್ಲಾ ಕೇಂದ್ರದಿಂದ: ೭೫ ಕಿ.ಮೀ.
ತಾಲ್ಲೂಕು ಕೇಂದ್ರದಿಂದ: ೧೦ ಕಿ.ಮೀ.

ಹೊಸದುರ್ಗ ತಾಲ್ಲೂಕಿನ ಸಾಣೇಹಳ್ಳಿ ಭಾರತ ರಂಗ ಚಟುವಟಿಕೆಗಳಲ್ಲಿ ಗಣನೀಯವಾದ ಸ್ಥಾನ ಪಡೆದ ಕೇಂದ್ರವಾಗಿದೆ. ಗ್ರೀಕ್‌ಮಾದರಿಯಲ್ಲಿ ನಿರ್ಮಿಸಲಾದ ಬಯಲು ರಂಗಮಂದಿರ ಭಾರತದಲ್ಲೇ ಅಪರೂಪ ಇದಕ್ಕೆ ಕಾರಣಕರ್ತರೆಂದರೆ ರಂಗಜಂಗಮ ದಿ|| ಸಿ.ಜಿ.ಕೆ.ಯವರು ಮತ್ತು ಪಂಡಿತಾರಾಧ್ಯ ಶ್ರೀಗಳು. ಪ್ರತಿ ವರ್ಷ ನವೆಂಬರ್‌೧ರಿಂದ ೭ರವರೆಗೆ ನಡೆಉವ ನಾಟಕೋತ್ಸವ ರಾಷ್ಟ್ರದ ಗಮನವನ್ನೇ ಸೆಳೆದಿದೆ.
 
ಹೆಗ್ಗೆರೆಯ ಜೈನಬಸದಿ
ತಲುಪುವುದು ಹೇಗೆ ?
ಹೊಸದುರ್ಗ-ಶ್ರೀರಾಂಪುರ ಮಾರ್ಗದಲ್ಲಿದೆ.
ದೂರ
ಜಿಲ್ಲಾ ಕೇಂದ್ರದಿಂದ: ೮೮ ಕಿ.ಮೀ.
ತಾಲ್ಲೂಕು ಕೇಂದ್ರದಿಂದ: ೨೮ ಕಿ.ಮೀ.

ಹೊಸದುರ್ಗ ತಾಲ್ಲೂಕಿನ ಹೆಗ್ಗೆರೆಯ ಜೈನಬಸದಿ ಹೊಯ್ಸಳರ ಕಾಲದ ಅಮೋಘ ಶಿಲ್ಪಕಲೆಯ ಶಿವಾಲಯ-ಜಿನಾಲಯ ಹೊಂದಿರುವ ಪುಟ್ಟ ಗ್ರಾಮವಾಗಿದೆ. ಕ್ರಿ.ಶ. ೧೫ನೇ ಶತಮಾನದಲ್ಲಿ ಬೂದಿಹಾಳು ಸೀಮೆಗೆ ಸೇರಿದ್ದು. ಆಂಗ್ಲರ ಕಾಲದಲ್ಲಿ ಚಿಕ್ಕನಾಯಕನಹಳ್ಳಿ ತಾಲ್ಲೂಕಿಗೆ ಸೇರಿದ್ದು ಈಗ ಹೊಸದುರ್ಗ ತಾಲ್ಲೂಕಿನಲ್ಲಿದೆ. ಇತಿಹಾಸದ ಪುಟಗಳಲ್ಲಿ ಸಂಪದ್ಭರಿತ ನಗರವೆಂದು ವರ್ಣಿಸಲ್ಪಟ್ಟಿರುವ ಹೆಗ್ಗೆರೆಯಲ್ಲಿ ಚಾಲುಕ್ಯರ ಮತ್ತು ಹೊಯ್ಸಳರ ಕಾಲದ ಅವಶೇಷಗಳು ಮತ್ತು ಶಾಸನಗಳು ದೊರೆತಿವೆ. ಸಾಧಾರಣವಾಗಿ ಕಾಣುವ ಶಿವಾಲಯದ ಒಳಗೆ ಅಪರೂಪದ ಕಲಾಕೃತಿಗಳು, ಬೃಹತ್‌ನಂದಿ, ಶಿವಲಿಂಗ ನೋಡುಗರನ್ನು ಸೆಳೆಯುತ್ತವೆ.
ಹೆಗ್ಗೆರೆಯ ಜೈನಬಸದಿ ಸುಂದರ ಕೆತ್ತನೆಯನ್ನು ಹೊಂದಿದ್ದು ಕ್ರಿ.ಶ. ೧೧೬೦ರಲ್ಲಿ ನಿರ್ಮಾಣವಾಗಿರುವ ಬಗ್ಗೆ ಬಸದಿಯ ಮುಂಭಾಗದ ಶಾಸನದಿಂದ ತಿಳಿದುಬರುತ್ತದೆ.
 
ಅಶೋಕನ ಬಂಡೆ ಶಿಲಾಶಾಸನ
ತಲುಪುವುದು ಹೇಗೆ ?
ಚಳ್ಳಕೆರೆ-ಬಳ್ಳಾರಿ ರಸ್ತೆ, ರಾಜ್ಯ ಹೆದ್ದಾರಿ ಸಂಖ್ಯೆ-೧೯ರಲ್ಲಿ
ಸಿದ್ದಾಪುರ ಕ್ರಾಸ್‌ನಿಂದ ೫ ಕಿ.ಮೀ. ಇದೆ.
ದೂರ
ಜಿಲ್ಲಾ ಕೇಂದ್ರದಿಂದ: ೯೩ ಕಿ.ಮೀ.
ತಾಲ್ಲೂಕು ಕೇಂದ್ರದಿಂದ: ೨೫ ಕಿ.ಮೀ.

ಕ್ರಿ.ಪೂ. ೩ನೇ ಶತಮಾನದ ಮೌರ್ಯ ಸಾಮ್ರಾಟ ಅಶೋಕ ಚಕ್ರವರ್ತಿಯಿಂದ ರಚಿಸಲ್ಪಟ್ಟಿರುವ ಮೊಳಕಾಲ್ಮುರು ತಾಲ್ಲೂಕಿನ ಬ್ರಹ್ಮಗಿರಿ ಬೆಟ್ಟದ ಬುಡದ ಬೃಹತ್‌ಬಂಡೆಯ ಮೇಲಿರುವ ಶಿಲಾಶಾಸನ. ಇದ ಬ್ರಹ್ಮಲಿಪಿಯಲ್ಲಿದ್ದು, ಕಲ್ಲುಬಂಡೆಯ ಮೇಲೆ ಕೆತ್ತಲಾಗಿದೆ. ಈ ಬೆಟ್ಟವು ಸಮುದ್ರ ಮಟ್ಟದಿಂದ ೨೫೯೫ ಅಡಿ ಎತ್ತರದಲ್ಲಿದೆ. ಪಕ್ಕದಲ್ಲಿ ಸಿದ್ದೇಶ್ವರ ದೇವಾಲಯವಿದ್ದು ಪ್ರತಿ ಅಮಾವಾಸ್ಯೆಯ ದಿನ ಅಪಾರ ಸಂಖ್ಯೆಯಲ್ಲಿ ಭಕ್ತಾದಿಗಳು ನೆರೆತು ವಿಶೇಷ ಪೂಜೆಯನ್ನು ಸಲ್ಲಿಸುವುದು ವಾಡಿಕೆಯಲ್ಲಿದೆ.
 
ಶ್ರೀ ಜಟಂಗಿ ರಾಮೇಶ್ವರ ದೇವಾಲಯ
ತಲುಪುವುದು ಹೇಗೆ ?
ಚಳ್ಳಕೆರೆ-ಬಳ್ಳಾರಿ ರಸ್ತೆ, ರಾಜ್ಯ ಹೆದ್ದಾರಿ ಸಂಖ್ಯೆ-೧೯ರಲ್ಲಿ
ರಾಂಪುರ-ದೇವಸಮುದ್ರದ ಮಧ್ಯೆ ಇದೆ.
ದೂರ
ಜಿಲ್ಲಾ ಕೇಂದ್ರದಿಂದ: ೧೦೧ ಕಿ.ಮೀ.
ತಾಲ್ಲೂಕು ಕೇಂದ್ರದಿಂದ: ೩೦ ಕಿ.ಮೀ.

ಮೊಳಕಾಲ್ಮುರು ತಾಲ್ಲೂಕಿನ ದೇವಸಮುದ್ರದ ಹತ್ತಿರದ ಜಟಂಗಿ ರಾಮೇಶ್ವರ ಬೆಟ್ಟದ ಮೇಲಿರುವ ಈ ದೇವಾಲಯ ಸಮುದ್ರ ಮಟ್ಟದಿಂದ ೩೪೬೯ ಅಡಿ ಎತ್ತರದಲ್ಲಿದೆ.
ಈ ಸ್ಥಳಕ್ಕೆ ಪೌರಾಣಿಕ ಹಿನ್ನೆಲೆ ಇದೆ ಎಂದು ಸ್ಥಳೀಯರು ಹೇಳುತ್ತಾರೆ. ಅದೇನೆಂದರೆ ರಾವಣನು ಸೀತಾದೇವಿಯನ್ನು ಅಪಹರಿಸಿ ಲಂಕೆಗೆ ಕೊಂಡೊಯ್ಯುತ್ತಿರುವಾಗ ಅವನನ್ನು ಜಟಾಯು ಪಕ್ಷಿಯು ಎದುರಿಸುತ್ತದೆ. ಆಗ ಹೋರಾಟ ನಡೆದು ರಾವಣನು ಜಟಾಯುವಿನ ರೆಕ್ಕೆಗಳನ್ನು ಕತ್ತರಿಸಿ ಹಾಕುತ್ತಾನೆ. ಇದರ ಗುರುತುಗಳನ್ನು ಇಂದಿಗೂ ನೋಡಬಹುದು. ಶ್ರೀರಾಮನು ಸೀತೆಯನ್ನು ಹುಡುಕುತ್ತಾ ಬಂದಾಗ ಸೀತಾಪಹರಣದ ವಿಷವನ್ನು ಜಟಾಯುವು ರಾಮನಿಗೆ ತಿಳಿಸಿ ಈ ಸ್ಥಳದಲ್ಲಿ ಶಿವಲಿಂಗವೊಂದನ್ನು ಸ್ಥಾಪಿಸಬೇಕೆಂದು ಕೋರುತ್ತದೆ. ಶಿವಲಿಂಗವನ್ನು ತರಲು ಕಾಶಿಗೆ ಹೋದ ಆಂಜನೇಯ ಬರುವುದು ತಡವಾದ ಕಾರಣ ಬಂಡೆಕಲ್ಲೊಂದರ ಮೇಲಿದ್ದ ಕಲ್ಲನ್ನು ಉದ್ಭವಲಿಂಗವೆಂದು ಭಾವಿಸಲಾಯಿತು. ತಡವಾಗಿ ತಂದ ಲಿಂಗವನ್ನು ಅದೇ ಆವರಣದಲ್ಲಿ ಸ್ಥಾಪಿಸಲಾಯಿತು.
 
ರಂಗಯ್ಯನ ದುರ್ಗ ಜಲಾಶಯ
ತಲುಪುವುದು ಹೇಗೆ ?
ಚಳ್ಳಕೆರೆ-ಬಳ್ಳಾರಿ ರಸ್ತೆ, ರಾಜ್ಯ ಹೆದ್ದಾರಿ ಸಂಖ್ಯೆ – ೧೯ರಲ್ಲಿ
ಹಾನಗಲ್‌ನಿಂದ ೫ ಕಿ.ಮೀ. ದೂರದಲ್ಲಿದೆ.
ದೂರ
ಜಿಲ್ಲಾ ಕೇಂದ್ರದಿಂದ: ೮೫ ಕಿ.ಮೀ.
ತಾಲ್ಲೂಕು ಕೇಂದ್ರದಿಂದ: ೮ ಕಿ.ಮೀ.

ಮೊಳಕಾಲ್ಮುರು ತಾಲ್ಲೂಕಿನ ಹಾನಗಲ್‌ಬಳಿ ಚಿನ್ನಹಗರಿ ಹಳ್ಳಕ್ಕೆ ನಿರ್ಮಿಸಲಾಗಿರುವ ಈ ಜಲಾಶಯವು ೧೯೮೯ರಲ್ಲಿ ಪ್ರಾರಂಭವಾಗಿ ೧೯೯೨ರಲ್ಲಿ ಪೂರ್ಣಗೊಂಡಿದೆ. ಬರದ ನಾಡಿನಲ್ಲಿ ನಿರ್ಮಿಸಲಾಗಿರುವ ಈ ಜಲಾಶಯದ ಬಲದಂಡೆ ನಾಲೆಯು ೧೪ ಕಿ.ಮೀ. ಸಾಗಿ ೨೨೨೬ ಹೆಕ್ಟೇರ್‌ಪ್ರದೇಶಕ್ಕೆ ನೀರುಣಿಸುತ್ತದೆ. ಚಿತ್ರದುರ್ಗದ ಕಡೆಯಿಂದ ಹರಿದು ಬರುವ ಚಿನ್ನಹಗಿರಿ ನದಿಯು ಇಲ್ಲಿ ಪೂರ್ವೋತ್ತರವಾಗಿ ಹರಿದು ಊರನ್ನು ತಬ್ಬಿಕೊಡುವಂತೆ ಸುತ್ತುವರೆದಿದೆ.
 
ನುಂಕಿಮಲೆ
ತಲುಪುವುದು ಹೇಗೆ ?
ಚಳ್ಳಕೆರೆ-ಬಳ್ಳಾರಿ ರಸ್ತೆ, ರಾಜ್ಯ ಹೆದ್ದಾರಿ ಸಂಖ್ಯೆ-೧೯ರಲ್ಲಿ
ಕೆಳಗಿನ ಹಟ್ಟಿ ಕ್ರಾಸ್‌ನಿಂದ ೫ ಕಿ.ಮೀ. ದೂರದಲ್ಲಿದೆ.
ದೂರ
ಜಿಲ್ಲಾ ಕೇಂದ್ರದಿಂದ: ೮೩ ಕಿ.ಮೀ.
ತಾಲ್ಲೂಕು ಕೇಂದ್ರದಿಂದ: ೧೩ ಕಿ.ಮೀ.
[image: https://kanaja.karnataka.gov.in/wp-content/uploads/2011/11/76-300x172.jpg]
ಮೊಳಕಾಲ್ಮುರು ನಗರದ ಬದಿಯಲ್ಲಿರುವ ನುಂಕಿಮಲೆ ಆಕರ್ಷಣೆಯ ತಾಣವೇ ಅಲ್ಲದೆ ಪೌರಾಣಿಕ ಹಿನ್ನೆಲೆಯನ್ನು ಹೊಂದಿರುವ ಸ್ಥಳವಾಗಿದೆ. ನುಂಕವ್ವ, ಮಲಿಯವ್ವ ಎಂಬ ರಕ್ಕಸಿಯರನ್ನು ಸಂಹಾರ ಮಾಡಿದ್ದರಿಂದ ಹಿನ್ನೆಲೆಯಲ್ಲಿ ನುಂಕಿಮಲೆ ಹೆಸರು ಬಂದಿತೆಂದು ಪುರಾಣ ಹೇಳುತ್ತದೆ.
ಕದಂಬರ, ಅಜವರ್ಮ ಮಹಾರಾಜನ ಕಾಲದಲ್ಲಿ ನಿರ್ಮಿಸಲಾದ ಮಲ್ಲಿಕಾರ್ಜುನ ದೇವಾಲಯದಲ್ಲಿ ಒಂದು ಪುರಾತನ ಶಾಸನವು ಇದೆ. ಈ ಬೆಟ್ಟವು ಸಮುದ್ರ ಮಟ್ಟದಿಂದ ೩೦೨೨ ಅಡಿ ಎತ್ತರದಲ್ಲಿರುವ ಇದನ್ನು ದಕ್ಷಿಣ ಕಾಶಿ ಎಂದೂ ಕರೆಯುವರು. ಮಳೆಗಾಲದಲ್ಲಿ ಸಣ್ಣ-ಸಣ್ಣ ಝರಿಗಳು ಹರಿಯುವುದರಿಂದ ನೋಡಲು ಮನೋಹರವಾಗಿರುತ್ತದೆ.
ಹೊಯ್ಸಳರ ಕಾಲದ ಭೈರವೇಶ್ವರ ದೇವಾಲಯ, ಚಿತ್ರದುರ್ಗ ಪಾಳೇಯಗಾರರ ಕಾಲದ ಕೋಟೆ-ಕೊತ್ತಲಗಳ ಅವಶೇಷಗಳು ಹಾಗೂ ಇನ್ನಿತರ ಸಣ್ಣ-ಪುಟ್ಟ ಸ್ಥಳಗಳು ಪ್ರವಾಸಿಗರನ್ನು ಸೆಳೆಯುತ್ತವೆ.

